
I

	Жаал хүүгийн эх Федосья, жаал хүүг сургуульд анх авчрахад багш эмэгтэй их гайхаж:

	— Ямар жижигхэн юм! Хэдэн настай бил ээ? гэж хэлэхэд Федосья:

	— Долоон нас хүрээд байгаа юм гэв.

	Багш толгой сэгсрэн:

	— Эгч минь. би хүүг чинь хүлээж авахгүй. Манай сургууль зай муутай, томчуулд нь байргүй байхад харин та бүр нялх хүүхэд авчирч байна. Би хүүгийн чинь яах ч арга алга! гэв. 

	— Хүлээж ав л даа, гэмгүй! Яая даа охин минь, эд нартай байхад надад их хэцүү байх юм. Миний нөхөр нас барж, би бэлэвсэрч хоцорсон, бас долоон хүүхэдтэй, бүгдээрээ жижигхэн, ихэнх нь хүүхэн. Эдэнтэй чинь зүгээр толгой эргэчих юм! Охидыг ч яах вэ би бариад байж чадах юм. Харин энэ дүрсгүй амьтан л ганцаараа маллагдахгүй хэцүү байх юм. Анна Михайловна, сургуульдаа оруул л даа. Таны өргөмөл хүү болсон ч яах вэ! гэв.

	Анна Михайловна дуугүй зогсож жаал хүүг ширтэж байв. Түүний харахад уранхай дээлтэй, эцгийнх нь бололтой том малгай гартаа барьж, том шаргал нүдээрээ сүрхий хянуур ширтсэн жаал хүү өмнө нь байв.

	Үзүүр нь товч шиг бөндгөр хамартаа маалинга шиг цагаан уруулаа хүргэж байгаа байдал, бурзайсан үс нь инээдэмтэй харагдав.

	— Тэгээд би яах бил ээ дээ? гэж Анна Михайловна инээмсэглэн хэлээд, — Бас үг хэлж чаддаггүй байх гэж би бодож байна гэв.

	— Тийм ч үгүй шүү охин минь! Чи бага гэж битгий бод, энэ чинь цовоо, сүрхий хүүхэд, харин ном сурах их дуртай. «Ээж ээ, намайг сургуульд оруулаач дээ!» гэж гуйгаад байдаг юм. Чи юунд таг дуугүй байна, Федюня? гээд эх нь жаал хүү рүү хандаж, хамрыг нь гараараа арчин, — Эгчтэйгээ яриач дээ, чамайг хэлгүй гэж бодож байна шүү дээ! гэхэд, жаал хүү хамраа шуухитнуулан малгайгаар дохиж: 

	— Надад Жучка бий шүү! гэв.

	— Тэр Жучка гэдэг чинь юү юм бэ? гэж багш инээмсэглэн асуув.

	— Хаваа л ярьж байна. Манайд Жучка гэж нэг хав байдаг юм. Түүнтэйгээ ноцолдоод л дандаа хойноос нь гүйж явдаг юм! гэж багшийн сэтгэл хөгжөөнтэйд эх нь урамшиж, хүүгээсээ өрсөн хариулав.

	— Ер нь тэр муу нохой биш шүү! гэж жаал хүү гомдон дургүйцэж, — Тэр сайн нохой, бас ажил хийж чадна. Тэр байна гээд цонхоор харагдаж байгаа, чих нь унжсан, саглагар үстэй нохой руу зааж: — Тэр хэвтэж байна! Биднийг хүлээж байна! Хүүе, Жучка! гэж бардангуй хэлэв.

	Жаал хүү гэнэт байдаг хүчээрээ исгэрч эхийгээ цочроов.

	— Ээ дүрсгүй золиг! Хар монди! Яаж байгаа чинь энэ вэ? Ингэж байхад хүн юү гэж бодох вэ? Сургуульд авахгүй бол яана даа гэж эх нь үймэрч байв. 

	Эзнийхээ исгэрсний хариуд баярлан хуцаж байгаа хавыг хараад Анна Михайловна нулимс гартлаа хөхөрч байснаа:

	— Сайн байна. Ийм байх ёстой. Хүүгээ сургуульд оруул, би юм сургая гэв.

	— Анна Михайловна чамайг дүрсгүй жаал гэж зэмлээгүй нь сайн гэхэд, 

	— За яах вэ! гээд жаад хүү дахин хамраа шуухитнуулав. 

	— Сайн сураарай, дуулж байна уу? Чамд энэ багш чинь юм заах гэснийг дуулсан биз? гэж ээжийгээ хэлэхэд, жаал хүү, 

	— Дуулж л байна даг! гэв.

	Тэд цөм гарцгаалаа.

	Хав эрхлэн гангинаж тэдэн рүү гүйн очиж юунаас урьд жаал хүүгийн гарыг долоов.

	Анна Михайловна цонхны дэргэд зогсоод жаал хүү малгайгаа доош дараад нохойтойгоо ярихыг сонссон нь:

	— За Жучка, би сургуульд орлоо! Одоо чи над өөд битгий цоройлоод байгаарай!

	Хав эрхлэн босож чанга чанга хуцан гудамжаар давхив. Харин жаал хүү хармаандаа гараа хийж эхийнхээ хойноос ихэмсэг алхаж гарав. Түүний бяцхан бие, эцгийн нь сагсгар малгайн дороос дөнгөж харагдаж байна.

	 

	
II

	— Дараагийн өдөр нь жаал хүү өөрийн үнэнч Жучкатай сургууль дээр ирэхэд сурагчид инээд хөөр болон тоглоом хийж:

	— Хараач, найз нар аа, ямар жижигхэн амьтан бэ! Ёстой баатар юм даа! Малгайг нь, малгай нь Илья Муромцын малгайтай адил юм шив дээ! Бас нохойтой... Нохой ч болог доо! Ха-ха-ха! гэж хөхрөлдөж байв. 

	Жаал хүү энэ шоолж байгааг анхаарахгүйгээр зөвхөн нусаа татаад, тэд инээж л байг! Тэдний хэнд нь Жучка шиг ийм нохой байгаа юм бэ? Бас малгай минь ч зүгээр, энэ малгайг даруу зантай эцэг минь өмсөж байсан, хонины арьсаар хийсэн дулаан сайн малгай. Би одоо жижигхэн байгаа нь зовлон биш цаашид өсөх юм чинь! гэж омог бардам бодож байв. 

	Харин Анна Михайловна, жаал хүүг өмгөөлж:

	— Жаал хүүг гомдоох гэж инээсний хэрэггүй! Жижиг хүүхдийг гомдоосны хэрэггүй! гэж шоологчид руу хашхирав. 

	—  Эгч ээ, чи түүнийг эмэгтэй хүүхэдтэй хамт суулга! гэж дүрсгүй хүүхдүүдийн нэг нь зөвлөв.

	Бүгдээрээ дахиад инээлдэв.

	— Харин би чамайг өөрийн чинь самбарын дэргэд суулгана! Самбарын дэргэд ганцаараа суухад ичгэвтэр болно! Ийм том байтлаа, бас дүрсгүйтэх!

	Дүрсгүйчүүд томоотой болж жаал хүүг харж хоорондоо «жаал хүү, ёстой жаал хүү!» гэж шивнэлдэж байв.

	Анна Михайловна жаал хүүг эхний сандал дээр суулгаад хичээлээ зааж эхлэв.

	Хуучин сурагчид нь даалгавар хийж байхад шинээр ирсэн нь үсэг үзэж байв.

	Жаал хүү тэдэнтэй хамт «А-а-а... М-м-а-а...» гэж дуудаж байв. Тэгэхэд цонхны цаана байшингийн довжоон дээр өөрийнхөө эзнийг хүлээсэн сагсгар үстэй хавын толгой харагдаж байв.

	Тэр хав, жаал хүү чухал хэрэгтэй завгүй байгаа гэдгийг ойлгож байгаа юм шиг номхон сууж байх завсраа заримдаа өөрийн танил нөхрийн дууг сонсоод саглагар чих нь үе үе соотгонож байв. Ингэж жаал хүүгийн хичээлийн анхны өдөр эхэлсэн ба сургуулиасаа гэр лүүгээ явахдаа «А-а-а! М-а-ма!» гэж хөгжилтэйгөөр хэлж исгэрч дуулж явжээ.

	Хав түүнтэй зэрэгцэн, «Юу гээ вэ? Одоо бид сургуульд ямар юм сурах гэж явж байна!» гэж хэлж байгаа юм шиг зүг бүр тийш харан явж байв.

	 

	 

	
III

	Жаал хүү сайн сурдаг боловч багш нь жаал хүүгээр тоглоом хийж, бусад нөхөдтэйгөө сурлагаар тэнцүү явахыг шаардаагүй боловч бусдаасаа хоцрохгүйгээр барахгүй нэлээд олон сурагчдыг нэр зааж гүйцэж түрүүлэхийг зөвлөжээ. Хэчнээн хичээвч ганцхан «Ш» үсэг л хэлж болохгүй байсан ба «каша» гэхэд «Каса», «Маша» гэхэд «Маса» гэж хэлэгдэж хүүхдүүд шоолоход жаал хүү их гутардаг байв. Харин хүүхдүүд «Каса-Маса» гэж жаал хүүд нэр өгөөд «Ма-са-а касу-у ... чанасан» гэж дооглож инээлддэг байв.

	Ичсэнээс болж нүүр нь улайн жаал хүү нарийн хоолойгоор «Маса-а ... касу-у чанасан» гэж хэлтэл жаал хүүг хө чи, каса-маса! гэж хүүхдүүд дахин даажигнан инээлдэхэд жаал хүү дуугүй болж багшдаа хэлсэн нь:

	— Эгч ээ, эд юунд инээлдээд байгаа юм бэ? Эд нар чинь болохгүй юм гэхэд, багш:

	— Жаал хүү, чи зүгээр л бай, тэд инээлдэж л байг, харин чи тэдний үгийг бүү сонс, гайгүй жилийн дараа тэднээс сайн ярьдаг болно гэж Анна Михайловна түүнийг тайвшруулав.

	— Зуу! гэж жаал хүү нөхдөдөө хэлж чаддагаа үзүүлэх гэж хэлэхэд, хариуд нь:

	— Зуу! зуу! каса-маса! гэсэн дуу цуурайтав. Жаал хүү дахин гуньхралд оров.

	Гэвч ингэж дооглуулах нь эвгүй байсан боловч ер нь сургууль дээрээ жаал хүү аятайхан байдаг байжээ. Түүнийг бүгдээрээ хайрлаж байснаар ч барахгүй, хамгийн болдоггүй хүүхэд ч гэсэн завсарлагаар шарсан төмс, хөөлгөсөн талх, зажлахад тачигнадаг шарсан буурцаг авчирч өгдөг байв. 

	Үхсэн болж хэвтэх, хөлөө өгөх, чононоос нуугдаж тоглож чаддагаараа хав бүх хүмүүст таалагдаж ямар нэгэн юм олж иддэг байв. Завсарлагаар хүүхдүүд хаваа тойрч зогсоход хав нь хаана ч сурсныг мэдэхгүй тэр илбээ ядрахгүйгээр үзүүлэхэд, хүүхдүүд их хөгжилдөж:

	— Бэрх нохой! Жаал хүү, чи үүнийг хаанаас олсон бэ? Дорой амьтан ч биш юм. Харин бэрх ухаантай хав байна даа! гэж тэд шуугилдаж байв. 

	Хавын гадаад байдлыг харахад үнэхээр ч дорой харагдана. Үсэнд нь ямар нэгэн балиар муухай юм наалдсан саглагар чих, нарийн сүүл, хоншоорт нь сармаг ассан байх ба зөвхөн нүд нь л зүгээр байв.

	Тунгалаг том хув шиг шар нүдээрээ хав, хүний дуугаар ярьж эхлэх гэж байгаа юм шиг сэргэлэн анхааралтай хардаг аж. 

	Жаал хүү жалгын цаана, суурины хамгийн цаад захад сургуулиасаа их хол суудаг боловч сургуульдаа бусдаас эрт ирдэг байв.

	Цас бүрхсэн цонхыг өглөөний гэрэл дөнгөж нэвтлэн тусаж, Анна Михайловна босоогүй хэвтэж байхад, цас дуугарч хэн нэгэн хүн босгонд хөлөө болгоомжтой арчина. Дараа нь хаалга жаахан онгойж, нусаа татах танил дуу Анна Михайловнад дуулдана.

	— Чи, жаал хүү юү? гэж Анна Михайловна өөрийнхөө өрөөнөөс асууна.

	— Би,  эгч ээ.

	— Даарав уу?

	— Үгүй, би даараагүй, харин энэ хав бээрчхэж гэж жаал хүү хариулав. 

	Анна Михайловна жаал хүүгийн зальтайг мэдэх тул инээмсэглэн

	— Зовлонтой хав юм даа! За яах вэ оруул, дулаацаг! гэв. 

	Жаал хүүд зөвхөн энэ л хэрэгтэй л дээ! Тэр хаалга онгойлгоход хав баяр хүргэсний тэмдэг болгож байгаа юм шиг сүүлээ аяархан хөдөлгөн сэмхэн орж пийшингийн өнцөгт хэвтэв.

	Дараа нь шал цэвэрлэж, пийшин галладаг авгай ирж Анна Михайловнагийн тогоо барив. Жаал хүү тэр авгайд сүрэл авчрахад нь туслав. Удалгүй пийшинд дулааныг тараагч аятайхан гал дүрэлзэнэ.

	Хав тайван хэвтэж байснаа, сүрэл өөд гарах гэж оролдоно. Харин айлын догшин зантай авгай, нохой тэнэж явахыг хараад:

	— Гар гэж хавыг хөөн, хүү чи ямар их тэнэдэг юм! Юунд байр луу нохой оруулаад байгаа юм бэ? Түүнийг гарга гэхэд, 

	— Битгий дэмийр! Энэ муур байж болдог, нохой байж болдоггүй юм уу гэж жаал хүү дургүйцэв. 

	— За, бас намайг сургах нь шив дээ!

	Жаал хүү бууж өгсөнгүй, тэр хоёр, цай буцалтал хэрэлдсээр байв.

	Айлын авгай хэрүүлдээ болж зуухнаас яндангаа авахаа мартсан учраас цай нь буцалж тогооноос дэвэрч асгарлаа. Болохоо байлаа гээд жаал хүү янданг авахаар гүйв. Айлын авгай шанага эрж сандарч байхад хав ширээн доогуур нуугдав.

	Анна Михайловна эднийг хараад нулимс гартлаа хөхрөв.

	— Бүгд чамаас боллоо, яасан сахилгагүй юм бэ, юу болж байгааг хар л даа! Чамтай ярьж байтал цай дэвэрчихлээ гэж айлын авгай үглэж гарав.

	— Харин чи дахиад битгий хэрэлд! гэж жаал хүү түүнийг улам уурлуулав. 

	— За жаал хүү, чинийх зөв болно. Явж цай уувал дээр гэж Анна Михайловна хэлэв. 

	Жаал хүү удаан гуйлгасангүй, үстэй богино дээлээ тайлж, цамц ба судалтай хөх өмдтэй хойноос нь гарав. Багш өмнө нь сүүтэй цай, тос, зүсэм хар талх тавив.

	Жаал хүү цайгаа тавтай ууж, сахраа бага багаар хазан, талхаа том хазан идэж эхлэв. Жаал хүү талхаа бүгдийг идсэн боловч сахраа үлдээн аягаа эргүүлэн ёроолыг нь дээш харуулан, үлдээсэн сахраа дээр нь тавиад «будя!» гэж хэлэв. Энэ үгийг цэвэрхнээр давтаж хэлэхэд нь Анна Михайловна:

	— Жаал хүү, чи дахиад л сахраа үлдээв үү? Түүнийгээ ав! гэж сануулав.

	— За яах вэ дээ! гээд жаал хүү сахрынхаа хэлтэрхийг авч судалтай өмднийхөө хармаанд хийж, — Би түүнийг Дуняткад аваачиж өгнө гэж хэлдэг аж.

	Дунятка гэдэг нь жаал хүүгийн хамгийн бага дүү нь юм. Жаал хүү түүнд их хайртай юм байжээ.

	Багш нь хар талхтай хамт мах өгөхөд түүнийг жаал хүү идэхгүй Дуняткад аваачиж өгнө гэхэд:

	— Чи өөрөө ид, би чиний Дуняткад бас идэх юм өгнө гэж Анна Михайловна хэлэв.

	— Би яаж цөмийг нь идэж болох вэ дээ! Би том, харин Дунятка бол жижиг шүү дээ! гэж жаал хүү дургүйцэв.

	 

	
IV

	Нэг өдөр хичээлийнхээ дараа жаал хүү хувцаслачхаад багшийндаа ороод хэлсэн нь: 

	— Эгч ээ, манайд очих уу?

	— Очно.

	— За тэгвэл би чамайг гадаа хүлээж байя, чи гараад очоорой гэв. 

	Тэр эгчтэйгээ хамт явна гээд гэр лүүгээ ганцаараа явж тэвчсэнгүй байшингийн хайсан дээр суув.

	— Жаал хүү чи яагаад гэр лүүгээ явахгүй байна? гэж нөхөд нь хашхирцгаав. 

	— Би эгчийг хүлээж байна! гэж жаал хүү сэтгэл догдлон хариулав. 

	Хүүхдүүд түүнийг цасаар булаад зугтаав. Жаал хүү тэдэнд зохих зүйлээр нь хариу тавимаар санагдсан боловч тэвчиж, эгч манайд айлчилж очих гэж байхад, би цастай хутгалдчихаад яах вэ. Би ямар жижигхэн хүүхэд биш дээ гэж боджээ.

	— За жаал хүү бид хоёр Дуняткад ямар юм аваачиж өгөх вэ? гэж багш нь гадагшаа гармагц хэлж, жаал хүү шилээ маажин жаахан бодосхийн:

	— Хонины мах гэж хэлэв. 

	— За тэгье, мухлагт очиж мах худалдаж авъя. 

	Үнэхээр ч багш нь мухлагт очиж жаал хүүгийн шүлс гоожмоор мах, амтат цагаан пряник худалдаж авав.

	— Чи үүнийг хэнд өгөх гэж байгаа юм бэ? 

	— Бүгдийг Дуняткад, 

	Жаал хүү өөр юү ч ярьсангүй. Ерөөс ийм сүрхий айлчлал хэзээ ч түүнд тохиолдож байгаагүй байх аа!

	Эцгийгээ энх тунх байхад ч ийм байгаагүй юм. Зах дээрээс шарсан тахиа, хонины мах авчирдаг байсан боловч ийм ихийг авдаггүй байжээ. 

	Жалга гатлахад цасанд дарагдсан гудамжны нэг талд нь тарианы нуруулдсан бухал, нөгөө талд нь жижигхэн байшин харагдав. Их л бөглүү зэлүүд газар боловч харин замын оронд цасан дээр харагдах төдий зөрөг зурайж байв.

	— Энэ манай байшин! гэж дээвэр дээр нь яндантай, жижигхэн цонхтой цасанд шигдсэн байшинг заан, жаал хүү баяртай хэлэв.

	Тэр хоёр арай гэж хунгарыг гатлаад хаалганд ойртож очлоо. Жаал хүү жинхэнэ эзэн хүний ёсоор хаалганы гогцоог нь дугтрав. Хав байшингаа хараад ягнаж байв.

	— Хэн бэ? гэж Федосьяагийн дуу дуулдав. 

	— Энэ, би байна ээж ээ, эгчтэй ирлээ! гэж жаал хүү хэлэв.

	Федосья хаалгаа нээв. Цонх муутай учраас бараг харанхуй болсон жижигхэн байшинд тэд орцгоолоо.

	Жаал хүүгийн эгч арван гурван настай баймаар охин пийшингийн дэргэд суугаад нуугдаж байв.

	Вандан дээгүүр жижиг охид гүйлдэж байв. Буланд дүүжилсэн өлгийд жаал хүүтэй төстэй жижигхэн хөөрхөн охин байв. Энэ түүний хайртай Дунятка нь юм санж.

	Анна Михайловнаг ороход Дунятка айж уйллаа. Харин бусад охид нь пийшингийн цаана нуугдав.

	— Эзэн ирлээ! гэж тэдний нэг нь хашхирахад пийшингийн цаанаас инээлдэх дуу сонстов.

	— За за надаар битгий тоглоом хий! гэж жаал хүү тэдэнд чанга хэлээд, — Эд намайг эзэн гэж дууддаг юм шүү! гэв.

	— Тэгэлгүй яах вэ, эзэн нь шүү дээ! Манайд нэг л эр хүн өсөж байгаа юм, энэ маань л тэжээгч болох юм гэж Федосья хэлэв.

	Дунятка уйлахаа больж багшийг их гайхан харлаа. Бас цамцтай охид пийшингийн цаанаас сэм сэм дөхсөөр зочныг тойрон, түүний платье, алчуур, үсээр оролдож эхлэв.

	Анна Михайловнаг ваадангаа задалж, бэлгээ ширээн дээр тавихад хүүхдүүд баярлацгааж:

	— Хэчнээн хонины мах байна, хараач! гэж нэг нь шивнэв.

	— Пряникийг бас яах вэ! гэж нөгөөдөх нь хэлэв.

	— Надад! Надад! гэж Дунятка хашхирав.

	Дуняткаг дүүжлүүрээс буулгах болов.

	Федосьягийн гэрт хэчнээн их хөгжилтэй байсан гэж санана! Ойр зуур ер нь ч ийм найр хөөр болоогүй юм. Ялангуяа бяцхан эзэн бусдаасаа их хөгжилтэй байв. Жаал хүү хөөрөхдөө бүжиглэхийг зорьсон боловч хөлд нь хав тээглэж дээгүүр нь давж унахдаа хамраа хувинд цохисноосоо ичиж зайлав. Эцэст нь эхийнхээ өвөрт наалдан Дуняткатай зэрэгцэн тайван нойрсов.

	 

	
V

	Их хүйтэн болж, хүчтэй цасан шуурга тавьж суурин хунгараар бүрхэгдэв. Сурагчдын олонхын нь гэр сургуулиас хол, дулаан хувцасгүй учраас сургуульдаа явж чадахгүй болж арга буюу гэртээ сууж урин дулаан цагийг хүлээх ёстой болов. Гэтэл сууринд бусдаас хамгийн ядуу нь олон хүүхэдтэй Федосья байв. Гэр толгойлох хань нөхөргүй ганцаараа амьдрахад хүнд байв. Байшингийн цас арилгах, мал тэжээх, пийшин галлах, сүрэл үтрэмээс авчрах, өлсгөлөн хүүхдүүдэд нь талх олж өгөх хүнгүй байв.

	Ийм учраас Федосья өөрийн хүүхдүүдийн хамт заримдаа хүйтэн харанхуй байшинд хоол ундгүй сууж байхад саравчинд нь өлсгөлөн үнээ өрөвдмөөр мөөрч байдаг байлаа.

	Багш эмэгтэй Федосьяд чадах чинээгээрээ тусалдаг байсан боловч энэ тусламж нь эдний хэрэгцээг хангаж яаж чадах вэ, мэдээжийн хэрэг шүү дээ.

	Жаал хүү үргэлжлэн сургуульдаа явсаар байв.

	Шуурга шуурч байх буюу их хүйтэн үед багш нь түүнийг сургууль дээр хонуулахаар үлдээдэг байв.

	Сургууль дээр хоцорсон орой шуургагүй тайван нам гүм өнгөрөв. Салхи үлээж, цонхонд цас наалдаж байхад сургуулийн тасалгаа дулаан гэрэлтэй, сэтгэлд их таалалтай байв. Ширээн дээрх дэнлүүний гэрэлд Анна Михайловна ном уншиж суухад хажууд нь жаал хүү хэлээ бултайлган сууж занар чулуун самбар дээр үсгүүд бичнэ. Мөн энд хав, пийшингийн дэргэд унтаж байснаа чонотой хэрэлдэж байгаа юм шиг архирч байв.

	Жаал хүү өөрийн ажилд улайн, хаваа ч мартсан байв. Заримдаа самбараа өөрөөсөө холдуулж алсаас, бичсэн үсгүүдээ ажиглан баясна. Бичсэн үсгүүд нь өөрийн нь санаанд тохиромжтой байсан боловч «а» үсэг доголон юм шиг хажуу тийшээ налсан, мөн «о» үсэг муруй хазгай юм шиг болсон харагдав. Жаал хүү өөрийн алдааг сая мэдэж ганцаараа ярин тэр үсгүүдийг засаж эхлэв.

	— Байз, байз! гэж шивнэн бүх хүчээрээ самбар хяхнуулан үсгээ бичиж, — Чи юунд амаа ангайв, ингэх сайн уу? Аль би чамд битүүлээд өгье... За энэ! Харин бүр сүүлээ чирэв гээч! Битгий шарав, битгий шарав... За доголчихлоо! Байз би одоо чамайг...за, за, за боллоо!.. гэж ярьсаар тэр, дуулгаваргүй үсгүүдийг эгцэлж засаад Анна Михайловнад хандан:

	— За  эгч ээ, хараач! Сайн бол оо биз? гэв. 

	Багш хараад, 

	— Сайн болжээ гээд, дахин номоо уншив. Харин жаал хүү чулуун самбараа дахин хяхтнуулж эхлэв.

	Жаал хүүг бичихээ болиод залхуурвал багш нь түүнд ном уншиж, зураг үзүүлэн, янз бүрийн сонирхолтой юм ярьж өгнө. Жаал хүү амьтны тухай үлгэрийг их сонирхож түүнийг хэд дахиж ч яриулсан ханамааргүй байв.

	— За,  эгч ээ чоныг хуурсан тэр үнэгний тухай ярьж өгөөч! Ямар зальтай амьтан бэ? Харин тэр чоно том мөртөө ямар тэнэг юм! За яриач! гээд Анна Михайловнад ойртож очиход Анна Михайловна:

	— Болно. Би чамд маш олон дахин ярьсан. Одоо чи надад юм ярих ээлж болсон гэв.

	— За чамд юугаа ярьдаг бил ээ? гэж жаал хүү бодов. За одоо ярья! Өвгөн, эмгэн хоёр байж гэнэ: Тэр хоёр нэг хүүтэй юм санжээ... гээд жаал хүү ярихаа болиод шилээ маажиж эхлэв.

	— За, цааш нь юу болов?

	— За юу ч байхгүй! гүйцлээ гэхэд, Анна Михайловна учиргүй инээхэд, харин жаал хүү түүнийг инээлгэсэндээ их ханагар сууж байв.

	Жаал хүү эцэст нь өөрийн болоод гэр бүлийнхээ байдал, ялангуяа аавыгаа амьд байхад ямар байсан, аавыгаа үхсэнээс хойш морио зарж амьдрал доройтож, идэх хоолгүй болоод юм гуйх болсон зэргээ ярив.

	Үүнийгээ ярьж байхдаа жаал хүүгийн том нүд нь гуньхралтай болж том хүн шиг мэлэрчихдэг байв. Анна Михайловна түүнийг гуньхралаас чөлөөлөхийн тулд:

	— За жаал хүү, зүгээр! Удахгүй эцэг шигээ том болно, гайгүй гэж толгойг нь илж аргадахад жаал хүү сэргэж:

	— Том болоод морь худалдаж авах юм шүү! Өөрөө газар хагална. Хээр зүсний сайн морь авна. Чи манай үхрийг үзсэн үү?

	— Үгүй, үзээгүй.

	— За чамайг манайд очиход чинь би үзүүлнэ. Тэр үхрийг халзан гэж дууддаг юм. Духан дээр нь халзан болохоор халзан гэж нэрлэсэн юм. Би үхэрт хайртай... Тэжээвэр болохоор тэр үхрийг цохиж чаддаггүй юм.

	— Жаал хүү, юу ч зодож болохгүй!

	— Би зоддоггүй. Би том болоод эцэг шигээ сайн хүн болно. Манай сургууль шиг гэрэлтэй сайхан шинэ байшин барина. Дараа нь бүгдэд нь бэлэг худалдаж авна, ээждээ шинэ дээл оёж өгнө, эгч нартаа сарафан авна. Дуняткадаа пряник авна. Бас чамд ч гэсэн юм худалдаж авна.

	— Жаал хүү минь, намайг мартаагүйд чинь би баярлалаа.

	— Яалаа гэж! Би чамд хайртай. Шинэ байшин барихаар чи манайд очиж суугаарай

	— За сайн байна, сургуулиа яах вэ?

	— Сургуульдаа бид мориор явах болно. Тэгэхэд манайх морьтой болно.

	Иймэрхүү яриагаар оройг өнгөрөөлөө. Оройн хоолны дараа жаал хүү үүрэглэж байснаа пийшингийн дэргэд хавтай хамт унтав. 

	Анна Михайловна унтсан хүүг орон дээр авчрав.

	Хаванд хоолны үлдэгдэл өгөөд сургууль мануулахаар гадаа гаргав. Хавын хуцах дуу шөнийн турш цонхны цаана сонстов.


VI

	Жаал хүү сургууль дээрээ байхад дулаан цатгалан, Анна Михайловна үлгэр ярьдаг сайхан байсан боловч хэрэв хүйтэн үргэлжлэн нэлээд хэдэн хоног багшийнд байх болбол манайхан яах бол гэж гуньхарч эхлэв.

	Орой болохоор занар чулуун самбарын цаана сууж, жаал хүү гэнэт толгойгоо өндийлгөж салхи үлээхийг чагнаж байснаа, дараа нь санаа алдан, дэнлүүг ширтэн харж бодол болдог байлаа.

	— Жаал хүү чи юү бод оо вэ? гэж багш асуув.

	— Манайхан юу хийж байгаа бол? Намайг байхгүй болохоор... Тэд их даарч, хэцүү байгаа...

	— За, юу нь хэцүү байдаг юм?

	— Тэгэлгүй яах вэ... Гэнэт чоно ирвэл яана?

	— Чононууд гэрт орж чадахгүй.

	— Тэгвэл дээрэмчид ирвэл яана?

	— За, ямар юмны чинь дээрэмчид! Манай сууринд дээрэмчид байхгүй.

	— Гэсэн ч тэдэнд надтай байхад хөгжилтэй байдаг юм. Би ч эр хүн шүү!

	— Ээ, чи эр хүн юм бий! За, аль вэ барилдаад үзье, хэн нь хэнийгээ дийлэх нь вэ гэж Анна Михайловна инээмсэглэн хэлэв.

	Гэвч энэ тоглоом жаал хүүг баясгасангүй. Жаал хүү шалан дээр хавын дэргэд суун, саглагар хүзүүг нь тэврэн түүнтэй аяархан ярьсан нь:

	— Хав аа, хав аа! Гэртээ харих дуртай юу? Манай гэр сайхан, тийм ээ? Ээж утас ээрч байгаа, Анютка бас утас ээрч байгаа, үгүй ээж Дуняткаг бүүвэйлж байгаа... Харин «халзан» их даарч байгаа... халзан мөөрч байгаа даа. Манайхан өнөөдөр юү ч идээгүй байж магадгүй, тийм ээ, хав аа? Ээж бидний төлөө санаа нь зовж «Миний Федюнька хаана байгаа бол?» гэж ярьж байгаа гээд жаал хүүгийн нүдэнд нь нулимс гүйлгэнэж эхлэхэд харин хав эзнээ гунигтай байгааг мэдээд аяархан гаслан, нүүрийг нь долоож эхлэв.

	— Жаал хүү, чи юунд уйтгарлав? гэж, энэ яриаг сонссон Анна Михайловна асуув.

	Жаал хүү жаахан ичимхийрэн, багшаа гомдоохгүйн тулд хариулсан нь:

	— Үгүй... Зүгээр... Харин ээж минь уйтгартай байгаа...

	— За тэгвэл маргааш явж үз! гэж багш жаал хүүг тайвшруулахыг хичээн хэлэв.

	Энэ үгийг сонсоод жаал хүү хөгжилтэй болон маргааш нь дөнгөж хичээлээ тармагц өвөртөө ямар нэгэн юм хийгээд гэр лүүгээ явлаа. 

	Гэртээ хоноод сургуульдаа ирэхдээ жаал хүү их л баясгалантай ирж айлын нь хонийг чоно идсэн, бас Дунятка, халзны тухай олон сонин хууч Анна Михайловнад ярив.

	 

	
VII

	Нэг өдөр жаал хүү багшийн гэрт талх барьж өглөөнөөс эхлээд өнөөдөр гэртээ харина гэж хөөр найр болж байв. Жаал хүү үдийн хоол идэх үедээ ширээн дээрх савссан, халуун талхыг хараад хэлсэн нь:

	—  Эгч ээ, би ээждээ халуун талх аваачиж өгье! болох уу?

	— Тэгэлгүй яах вэ, хоолоо ид, тэгээд яв.

	Тэр хоёрыг чихэртэй цагаан будаа идэж дуусаагүй байхад оройн бүрэнхий болж байгаа юм шиг харанхуйлж гэнэт цас орж эхлэв.

	— Хүүе, жаал хүү, цонх руу хараач, чи яаж явах юм! гэж багш хэлэв.

	Жаал хүү гутарч, барьж байсан халбагаа ч тавьчихлаа.

	— Үгүй,  эгч ээ, би явна! Би замаа мэднэ шүү дээ гэж жаал хүү аргадсан дуугаар хэлэв. Анна Михайловна тэнгэр ийм муухай байхад жаал хүүг явуулах дургүй байсан боловч түүнийг явуулаач гэж гуйгаад байхад нь татгалзаж чадсангүй.

	Анна Михайловна жаал хүүг дулаалж, дулаан алчуураар толгойг нь ороож өвөрт нь талх хийж өгөөд гэрт нь явуулав. Хав хойноос нь даган хоёулаа агаарт эргэлдэж байгаа цасан шуурганд бараа нь харагдахаа болив.

	Анна Михайловна жаал хүүг үдээд сургууль руугаа эргэж ирээд ном унших гэж суув. Гэтэл жаал хүүгийн хойноос санаа нь зовон үргэлж цонхоор харж байсан тул номоо ч уншиж чадсангүй. Цасан шуурга тавьж тэнгэр газар хоёр нийлж байгаа юм шиг, дараа нь хурдан харанхуйлж эхлэв.

	«Ээ, би юунд түүнийг явуулав? Өөрөө хамт явсан ч болоосой... Тийм жижигхэн хүүхэд яаж хүрэх вэ! » гэж Анна Михайловнагийн санаа их л зовох болов.

	Эцэст нь тэсэж ядаад дулаан хувцаслан гудамд гарав. Босгон дээр гармагц цас нүд рүү шавж, салхи арай л түлхээд унагачихсангүй. Ганцаараа явах гэтэл арай боломгүй санагдаад айлын авгайдаа орж учраа хэлэн хэн нэгэн хүн намайг Федосьягийнд хүргэж өгөөч гэж гуйв.

	Айлын авгай, хүү Иванаа дуудав. Иван хурдан хувцаслаад нохойноос болгоомжлон мод авч гар чийдэн бариад гарч явцгаав. Тэр хоёр дөнгөж хаалгаар гарангуутаа харанхуйн дунд оров. 

	Цас их орж байв. Байшинд асаж байгаа гэрэл шуургыг арай ядан нэвтлэн гэрэлтүүлж байв. Иван түрүүлэн модоор замаа тэмтэрч явсан ба Анна Михайловна түүний хойноос явж байв. Замыг цас их дарсан учраас үе үе гүнзгий хонхорт орж, явахад их л хэцүү байв. Арай гэж Федосьягийн гэрт хүрч хаалгыг нь цохив.

	Федосья өөрөө их л айж гайхсан маягтай хаалга тайлж өгөв.

	Анна Михайловна байшинд нь гүйн орж ийш тийшээ харан:

	— Жаал хүү хаана байна? гэж асуув.

	— Жаал хүү юү? Өчигдөр сургуульдаа очсоноос хойш ирээгүй гэж царай нь хувхай цайж хэлэв.

	Анна Михайловна айснаасаа болж юу ч хэлж чадалгүй вандан дээр дэмий суув. Федосья түүн рүү харж царай нь улам улам цайрсаар байв. Федосья гэнэт бүгдийг ойлгож толгойгоороо ширээ цохиж уйлав, пийшинд дулаацаж байсан хүүхдүүд бас л шуугиан тавьцгаав.

	Анна Михайловна:

	— Одоо юу хийх вэ? Иван, явцгаая... айлын хүмүүсийг цуглуулъя. Эрэх хэрэгтэй... гэж тэсэж ядан чичирч хэлэв.

	Иван айлуудаар гүйв. Хэн ч унтаагүй байсан болохоор улсууд Федосьягийн гэрт цуглав.

	Хүмүүс бүгдээрээ жаал хүүг хөөрхийлж Федосьяг тайвшруулж байв. Федосья гаслангаас ухаангүй болон тайвшруулагчдыг сонсохгүй өвдөг дээрээ сөхрөн унаж: 

	— Хайрт минь!.. Хөөрхий минь... Та нар намайг хайрлацгааж байна. Ядуу хүү... Федонька... Тэр чинь над ганцхан юм... Та нар түүнийг эрцгээгээч... Ах дүү нар минь! гэж үглэн мэгшинэ.

	— Одоо түүнийг хаанаас олох вэ? Салхилаад юу ч үзэгдэхгүй байна... Ямар нэгэн газар жалганд юм уу ороод ч үзэгдэхгүй болсон байж болно. Олоход удаан хугацаа хэрэгтэй. Яагаад ч олохгүй гэж нэг хүн хэлэв.

	Анна Михайловна уйлж, Федосья үхсэн юм шиг шалан дээр унав. Айлын хүүхнүүд усаар шүрших гэж түүн рүү ухасхийцгээв. Харин эрэгтэйчүүд нь хаалганы дэргэд чихцэлдэн зогсож, зовлонт эмэгтэй рүү уйтгартайгаар харна.

	— Хайран жаал хүү! Тэр үхжээ... Яасан шуурга вэ та минь! Том хүн ч гэсэн төөрчихнө шүү гэж тэд шивнэлдэж байв.

	Гэнэт Федосьягийн айлын арван дөрвөн настай хүүхэд цас болж амьсгаадан орж ирээд:

	— Үтрэм дээр нохой хуцаж байна... Бүр хуцаж байна... хуцаж байна... гэж сандрангуй хэлэв.

	— Ямар юмны чинь нохой? Чи юунд худлаа хэлэв? гэж хэлэх сонстов.

	— Үнэн, хуцаж байна... Би түрүүн дуулаад чоно гэж бодсон юм. Одоо ч гэсэн тэр хуцаад л байна. 

	Үтрэмийн зүгээс салхи салхилахад нохойн дуу үнэхээр сонсогдов.

	— Байз, энэ чинь хав биш үү? гэж хэн нэгэн хүн хашхирав.

	— Магадгүй... Хамт явсан юм шүү!

	— Энэ хав, хав! Явцгаая, хурдан явцгаая! Хав! 

	— Тэр чинь жаал хүүтэй  хамт гарсан... Явцгаая гэж Анна Михайловна өндөлзөн хэлэв.

	Хүмүүс гэрээс бөөнөөр гарцгаав. Эрэгтэйчүүд нь хүрз, малтуур, гар чийдэн авцгаав. Шуурга улам хүчтэй болж, цас нүд харж боломгүй шавж салхи сэнгэнэтэл шуурч байв. Гадаа гараад бүгдээрээ чагнацгаав.

	Юу ч үгүй...

	— Сенька, хаана нохой хуцаж байна? Юу ч дуулдахгүй байна.

	— Та нар зогсоцгоо, чагнацгаа. Байз! Тэр... Тэр... гэж Сенька зүг бүр толгойгоо эргүүлэн зогсож байв.

	Бүгд чимээгүй болцгоов. Үнэхээр үтрэмийн зүгээс салхины исгэрэхийг нэвтлэн гунигтай үргэлжлэн хуцах дуу сонстов.

	— Хүүхдүүд ээ, явцгаая! гэж Иван хашхирав. 

	Бүгдээрээ хуцах дуу гарсан зүг рүү явцгаав. Удаан ч явцгаажээ. Хөл нь цасанд шигдэн, заримдаа хэн нэг нь унаж, дэнлүү нь салхинд унтарч байв. Нохойн дуу заримдаа бүр ойрхон юм шиг сонсогдох боловч салхи өөр зүгээс салхилахаар дуулдахаа болино. Тэгэхлээр хүүхдүүд баримжаагаа алдахгүйн тулд зогсож чагнаж байв. Нэг том хар юмны бараа харагдав. Энэ нь тарианы бухал байв... Нохойн хуцах нь бүр ойрхон дуулдав...

	— Энэ лав хав мөн шүү, зогс, хүүхдүүд ээ!.. Чагнацгаа... гэж хэн нэг нь баяртай хэлэв.

	Бүгд зогсоцгоов. Минут хэртэй юү ч дуулдахгүй, зөвхөн хүмүүсийн хүндээр амьсгаалах нь сонстож байв. Удалгүй дахиад нохой уйтгартай удаанаар улин хуцав.

	— Хав, хав! гэж Анна Михайловна хашхирав.

	Нохойн дуу ч зогсов. Бухлаас бөөн хар юм гарч хүмүүсийн зүг гийнан давхиж ирлээ. Энэ нь үнэхээр саглагар дорой хав мөн байв. Хав гаслан нэгээс нөгөөд очин хүн бүрийн гарыг нь долоон дахин бухлын зүг буцав. Хүмүүс бухлыг тойрон очиж түүнийг өнхрүүлж эхлэв.

	— Энд байна... Оллоо! гэж Сенькийн жингэнэх дуу дуулдав. Бүгдээрээ түүн рүү хашхиралдан гүйж, жаал хүүг дарж амжсан цасыг хүрз ба гараараа зайлуулж эхлэв. Хав гангинан савар ба хошуугаараа цас ухаж хүмүүст туслав. Жаал хүүг ч ухаж гаргав. Хүү нуруугаараа бухлыг налан бээрсэн гараа цээжиндээ наалдуулан үхсэн юм шиг унтсан байв.

	Түүнийг босгож гэрт нь авчирцгаав. Федосья тэдний урдаас хашхиран ухасхийв.

	— Байзнаарай! гэж Иван тэр авгайг зогсоож, — Үүнийг арчих хэрэгтэй, амьд байж ч магадгүй. Хүүхдүүдээ хувцсыг нь тайл! гэв. 

	Жаал хүүг өвсөн дээр тавьж хувцсыг нь тайлж цасаар арчив. Иван хөлс нь дусал дуслаар унаж их л хичээнгүй арчиж байснаа гэнэт инээмсэглэн тал тал тийшээ харж:

	— Амь орлоо... Бие нь дулаан болж байна... Гар нь тэнийж байна гэв. Бүгдээрээ жаал хүүг тойров. Федосья уйлав.

	— За, чи юунд уйлав? Баярлах ёстой байтал, харин чи уйлна гэнэ. Үстэй дээл нөмөргөвөл дээр гэж Иван хэлэв.

	Федосья үстэй дээлээ авахаар явав.

	Жаал хүү сэргэж байна гэж дуулаад эгч дүү нар нь өвсөн дээр гарч ирж шуугилдав. Энэ үед жаал хүү нэг, хоёр бас гурав дахь удаагаа амьсгалав... Хав гаслан түүнийг долоох гэж ухасхийв.

	Жаал хүү дахин нэг амьсгалаад нүдээ нээн хаа ямар газар байгаа, юу болж байгааг ойлгохгүй гайхан харлаа. Уйлж байгаа эхээ гэнэт харан, инээмсэглэн, босох гэж оролдон:

	«Ээж ээ... битгий уйл... би чамд халуун... талх...» гэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

